
శా. హేయం బంటిని సాగరంబు; నిపుడెం  తేనిన్ మన: ప్రీతి సు

    శ్రేయంబున్ శుభదాయకంబుననుచుం జింతింతు; నెం దేనియున్

    శ్రేయో శ్రేయవిచారనిర్ణయము భాషింపంబడున్ దానవ

    స్థాయత్తమ్మగు చిత్తవృత్తి కనుసార్యంబైన భావంబునన్.



శా. కల్లోలంబులు గానరా వెచట, వైకల్యంబులే కార్తిలే

    కుల్లం బూరటగాంచె, సాగరగతోద్యోగంబు లీలావిలా

    సోల్లాసంబుగఁ దోఁచె నార్తజనరక్షోపాయపారీణుఁడౌ

    నాలక్ష్మీశుకృపామహత్వమున ముక్తాకారముందాల్చితిన్.



గీ. ధవళమయి నన్నుఁజుట్టె వింతయగునొక్క

   దివ్యతేజంబు చక్రాకృతిని నదేమొ!

   సాగరవిచారమునఁ గానఁజాలనైతి

   నిమ్మహోత్కృష్టదర్శన మింతవఱకు.



మ. వలయంబై ధవళాంబుజాభమయి దివ్యంబై మహోద్యత్ప్రభా

    నిలయంబైన పవిత్ర తేజ మిది దీనింగంటి, నాపుణ్యముల్

    ఫలియించెన్, సమసెన్ సమస్తభవసంబంధానుబంధంబులున్

    బొలిసెన్ బుద్బుదవర్తనమ్ము, లొలసెన్ ముక్తోన్నత శ్రీలహో



క. ఎన్నఁగ ముక్తాస్ఫోటమ

   హోన్నతపదవిని వహింప నొండొకగతి యుం 

   డ న్నేరదు సాగరగతి

   కన్నను నెవ్వారికనుచుఁ గనుఁగొంటి నిటుల్.

		 ఈ పేజీలో చివరి మార్పు 8 ఆగస్టు 2018న 10:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

